
 

 

Recomendación dirixida ao Concello de Sada para que realice os labores necesarios para 
manter o predio que refire a persoa que presentou a queixa en condicións de seguridade, 
salubridade e ornato público á maior brevidade, en cumprimento dos artigos 3 e 4 da 
Ordenanza de limpeza de predios. 
 
 

 
 

 
Santiago de Compostela, 16 de xuño de 2025 

Sr. alcalde: 

Nesta institución iniciouse expediente de queixa como consecuencia do escrito de D.ª XXX 
referente ao incumprimento dese concello da súa obriga de manter en condicións de 
seguridade, salubridade e ornato público o predio con referencia catastral XXXXX, de 8262 m2. 

ANTECEDENTES 

A persoa que presentou a queixa indícanos que esta situación se está poñendo en 
coñecemento do concello dende o 2012; pero que a administración a solucionou. Explica que 
as árbores e a maleza medran, o que pode propiciar incendios. Así mesmo, refire a existencia 
de niños de avespa velutina e incluso de xabarís. 

Nun informe de outubro de 2024, a enxeñeira técnica agrícola municipal constataba que a 
parcela “está ateigada de maleza, maiormente silvas e fieitos de máis dun metro de altura, e 
tamén masa arborada composta maiormente de eucaliptos de máis de 3 metros de altura, 
pero tamén outras especies como chopos e salgueiros”. Esta situación, segundo indicaba, 
“está a constituír un foco latente de incendio e insalubridade no núcleo urbano de Sada, ao 
carón de varias vivendas, edificacións (como é o centro de saúde), e outras instalacións”. 

A enxeñeira tamén refería que o titular catastral da parcela é o propio Concello de Sada. Con 
todo, sospeitaba que era propiedade do Instituto Galego da Vivenda e do Solo, posto que 
dispuxera de boa parte do terreo para varias construcións. De feito, segundo explicaba, a 
parcela non consta no inventario de bens municipais do concello. Esta situación persistía a 
marzo de 2025, segundo referiu a enxeñeira noutro informe. 

En fin, a autora do informe concluía que as persoas responsables debían xestionar a biomasa 
vexetal da parcela e sinalaba, en outubro de 2024, que “o concello [rozara] manualmente 
unha pequena superficie ao carón da vivenda da solicitante”. Así e todo, a persoa que 

presentou a queixa denunciaba que boa parte da parcela ficaba sen rozar. En marzo de 2025, 
a enxeñeira explicou que a parcela estaba incluída na relación de zonas verdes do prego para 
a contratación dos servizos de mantemento destas superficies. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

1. A persoa propietaria do terreo debe conservalo en condicións de seguridade, 
salubridade e ornato público, de conformidade, entre outros, co artigo 3 da Ordenanza 
de limpeza de predios do Concello de Sada (en diante, a “ordenanza”). 

2. O artigo 4 da ordenanza dispón que esa obriga recae sobre quen figure como titular do 
dereito de propiedade nos distintos rexistros públicos e, no seu defecto, sobre quen 
apareza como tal no catastro. 

3. En efecto, os datos contidos no catastro presúmense certos salvo proba en contrario e 
sen prexuízo do rexistro da propiedade, consonte o artigo 3.3 do texto refundido da Lei 
do catastro inmobiliario, aprobado polo Real decreto lexislativo 1/2004, do 5 de marzo. 

4. Neste caso, parece que o terreo non está inmatriculado, de maneira que a única 
constancia sobre a súa propiedade é a do catastro. Pois ben, o concello figura como 
titular nese rexistro fiscal, de maneira que debe presumirse que é o propietario e, xa 
que logo, ha de asumir as obrigas de mantemento do soar establecidas na ordenanza. 

5. Neste sentido, debe apuntarse que a transgresión da ordenanza pode implicar 
consecuencias graves para a integridade das persoas (cf. artigo 15 da Constitución) e das 
cousas. De materializárense, a inactividade pode dar lugar á responsabilidade 
patrimonial da administración (véxase, por exemplo, a sentenza do Tribunal Superior de 
Xustiza de Galicia núm. 14/2006, do 19 de xaneiro, ECLI:ES:TSJGAL:2006:7258, FD 2 e 
xurisprudencia citada). 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facerlle chegar a ese concello a seguinte 
recomendación: 



 

 

Ese concello debe realizar os labores necesarios para manter o predio que refire a 
persoa que presentou a queixa en condicións de seguridade, salubridade e ornato 
público á maior brevidade, en cumprimento dos artigos 3 e 4 da ordenanza. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta incluirase na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 
causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 

 


